
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

EKO-KOMPETENTLIKNI RIVOJLANTIRISHDA 
TA’LIMNING O‘RNI VA METODIK 
YONDASHUVLARI
 

Raxmanova Zebiniso Po‘latovna 
O‘zbekiston Respublikasi Oliy Majlisi 
Qonunchilik palatasi deputati, 
Ekologiya va atrof-muhitni muhofaza qilish masalalari qo‘mitasi 

biologiya fanlari nomzodi, dotsent

Raximov Oybek Raimovich 
O‘zbekiston Respublikasi Oliy Majlisi 
Qonunchilik palatasi deputati, 
Ekologiya va atrof-muhitni muhofaza qilish masalalari qo‘mitasi 
a’zosi

Annotatsiya. Ushbu tezisda eko-kompetentlikning mazmun-mohiyati, uni rivojlantirishda ta’limning o‘rni 
va ahamiyati hamda metodik yondashuvlar yoritilgan. Shuningdek, eko-kompetentlikning tarkibiy qismlari, 
uning yashil iqtisodiyot bilan o‘zaro bog‘liqligi, o‘quvchi-yoshlar ongiga yashil iqtisodiyot g‘oyalarini singdirish 
hamda ekologik barqaror kelajakni ta’minlash masalalari tahlil qilingan.

Kalit so‘zlar: eko-kompetentlik, ekologik ta’lim, ekologik madaniyat, ekologik muammolar, atrof-muhit 
muhofazasi, barqaror rivojlanish, yashil iqtisodiyot, ekologik mas’uliyat, ekologik tafakkur.

Abstract. This thesis examines the essence of eco-competence, the role and significance of education in 
its development, and the methodological approaches used in this process. It also analyzes the key components 
of eco-competence, its interrelationship with the green economy, the integration of green economy principles 
into the environmental awareness of school students, and issues related to ensuring an environmentally 
sustainable future.

Keywords: eco-competence, environmental education, environmental culture, environmental issues, 
environmental protection, sustainable development, green economy, environmental responsibility, environmental 
thinking.

Аннотация. В данном тезисе рассматриваются сущность экокомпетентности, роль и значение 
образования в её развитии, а также методические подходы к данному процессу. Кроме того, 
анализируются основные компоненты экокомпетентности, её взаимосвязь с зелёной экономикой, 
вопросы формирования у учащейся молодёжи представлений о принципах зелёной экономики и 
обеспечения экологически устойчивого будущего.

Ключевые слова: экокомпетентность, экологическое образование, экологическая культура, 
экологические проблемы, охрана окружающей среды, устойчивое развитие, зелёная экономика, 
экологическая ответственность, экологическое мышление.

K I R I S H
Bizga ma’lumki, dunyo miqyosida sodir bo‘layotgan ekologik inqirozlar, ijtimoiy-tabiiy muammolar tabiat 

va atrof-muhit barqarorligini ta’minlash zaruratini yuzaga keltirmoqda. Shu boisdan, yoshlar tarbiyasida 
ekologik madaniyatini oshirish, eko-kompetentlik yondashuvi asosida ekologik ta’lim tizimini takomillashtirish 
mexanizmlarini amaliyotga tatbiq etish dolzarb hisoblanadi. AQSh, Rossiya, Buyuk Britaniya, Yaponiya, 
Italiya kabi davlatlarda atrof-muhitga insonning antropogen ta’sirini kamaytirish, ta’lim oluvchilarning ekologik 
kompetentligini rivojlantirish, atrof-muhit muhofazasida insoniyatning gumanistik yondashuvini joriy etish, 
ularning ekologik tayyorgarligi va tafakkurini shakllantirish, intellektual salohiyatni oshirish bo‘yicha yirik 
loyihalarni amalga oshirishga qaratilgan tizimli ishlar olib borilmoqda.

Bugungi globallashuv va texnologik taraqqiyot jarayonida inson va tabiat o‘rtasidagi muvozanat tobora izdan 
chiqmoqda. Ekologik muammolar sonining ortib borishi, iqlim o‘zgarishlari, resurslarning chegaralanganligi, 
biologik xilma-xillikning kamayishi ushbu masalalarga nisbatan samarali va barqaror yondashuvlarni 
takomillashtirish zaruratini kuchaytirmoqda. Shu nuqtai nazardan qaralganda, eko-kompetentlik – ekologik 
muammolarga ongli, mas’uliyatli va barqaror yondashuv shakllanishining asosi sifatida ko‘riladi [1].

M A V Z U G A  O I D  A D A B I Y O T L A R  S H A R H I
Ekologik kompetentlikni rivojlantirishning dolzarb masalalari, ekologik muammolar yechimi va ushbu 

jarayonda pedagoglarning o‘rni masalasi dunyoning yetakchi ilmiy markazlari hamda oliy ta’lim muassasalari, 
jumladan, University of Stanford (AQSh), University of Oxford (Buyuk Britaniya), University of Florence (Italiya), 
Toxoku universiteti (Yaponiya), Moskva davlat pedagogika universiteti, A.I. Gersen nomidagi Rossiya davlat 
pedagogika universitetida, M.V. Lomonosov nomli Moskva davlat universitetida (Rossiya Federatsiyasi) 
bo‘yicha ilmiy izlanishlar olib borilmoqda [2–8].

Dunyo miqyosida oliy ta’lim muassasalarida ekologik ta’limni rivojlantirish, bo‘lajak o‘qituvchilarning 
ekologik savodxonligini oshirish bo‘yicha olib borilgan tadqiqotlar asosida bir qator ilmiy natijalar olingan 
[2–8], jumladan, iqlimning keskin o‘zgarishi va tabiat haqidagi tushunchalarni atrof-muhitga oid elektron 
resurslar vositasida tashkil etishning kiberta’lim dasturi yaratilgan (University of Stanford (AQSh)); 
ekologik barqarorlikni ta’minlash, insoniyat va tabiat munosabatlarini tartibga solish muammolarini hal 
qiladigan, ekologik ta’limni tashkil etishning pedagogik sharoitlari aniqlangan (University of Oxford (Buyuk 
Britaniya)); jamiyatning barqaror rivojlanishda ekologik ta’lim orqali talabalardagi konseptual o‘zgarishlarni 
rag‘batlantirish metodikasi ishlab chiqilgan (University of Florence (Italiya)); inson faoliyatining atrof-
muhitga salbiy ta’siri va bo‘lajak mutaxassislarga ta’lim berishda atrof-muhitni muhofaza qilishning 
onlayn ekologik ta’lim tarmog‘i dasturi yaratilgan (Toxoku universiteti (Yaponiya)); tabiiy resurslardan 
ratsional foydalanish, ijtimoiylashuv va ekologik tarbiyani, inson kamolotini rivojlantirishga oid targ‘ibot 
markazlari tashkil etilgan (Moskva davlat pedagogika universiteti (Rossiya)); o‘quvchi yoshlarni ekologik 
tarbiyalashda ona tabiatni asrab-avaylash, ulardan oqilona foydalanishni rivojlantirish bo‘yicha ilmiy 
natijalar olingan (A.I. Gersen nomli davlat pedagogika universiteti (Rossiya)); tabiatda sodir bo‘layotgan 
antropogen muammolar, ekologiyaning biologiya va tabiiy resurslar bilan o‘zaro aloqadorligi bo‘yicha 
seminarlar o‘tkazish yo‘lga qo‘yilgan (M.V. Lomonosov nomli Moskva davlat universiteti (Rossiya)). 
Xususan, BMT Atrof-muhit assambleyasining beshinchi sessiyasi (UNEA-5) [9] (United Nations Of 
Environment Programme) dasturida: tabiatga bo‘lgan ijtimoiy-iqtisodiy, ekologik beqaror yondashuvlarni 
o‘zgartirmaslik, salomatlik bilan bog‘liq pandemiyalarni yuzaga keltirib, mavjud muammolarning kuchayishiga 
yangi sabab bo‘lishi ta’kidlandi. Dunyo barqaror rivojlanish maqsadida xalqaro va mintaqaviy ekologik 
ta’limga oid dasturlar zaruriyatini tan olmoqda va dunyo ta’lim tizimining yangi konsepsiyasida ijtimoiy va 
ekologik qatlamdagi ekologik muammolarni yaxlit ko‘ra oluvchi, tahlil etuvchi, tizimli va ijodiy fikrlovchi, meta-
kompetentli mutaxassislar tashkil etishi ta’kidlangan. Bu borada, jahondagi “Kelajak dunyo ta’lim federatsiyasi” 
– “World Futures Studies Federation” [10] dasturida “Environmental Education Link”, Londondagi “Education 
For Our Common Future” barqaror rivojlanishning ta’limiy portali (GDLN) kabilar innovatsion-ekologik 
kompetentlikning rivoji uchun samarali xizmat qilmoqda.

Shuningdek, tabiat va insoniyat munosabatlari asosida vujudga kelgan muammolarning yechimini topishda 
bir qator xalqaro konsepsiya va dasturlar taklif etilmoqda. Ularning ichida eng umume’tirof etilgan va universal 
ko‘rinishdagisi Birlashgan Millatlar Tashkiloti (BMT) Bosh Assambleyasining 2015-yilning 25-sentabrida Barqaror 
rivojlanish bo‘yicha o‘tkazilgan Sammitida qabul qilingan 70-son rezolyusiyasiga muvofiq “2030-yilgacha 
bo‘lgan davrda BMT Global kun tartibining Barqaror rivojlanish maqsadlari”dir. Unda BMTga a’zo davlatlar 
uchun mazkur masala bo‘yicha 17 ta maqsad va 169 ta vazifa tavsiya etilgan. Dasturning 15-maqsadi aynan 
“...ekotizimlarni muhofaza qilish va tiklash, cho‘llanishga qarshi kurashish, ekologik vaziyatni yaxshilash”ga 
tegishli vazifalarini yechishga qaratilgan [11, 12].

T A D Q I Q O T  M E T O D O L O G I YA S I
Eko-kompetentlik (ekologik kompetentlik) — bu insonning tabiatga nisbatan ongli, axloqiy, mas’uliyatli 

munosabatini aks ettiruvchi madaniy, axloqiy, ma’naviy qadriyatlar majmuidir. U shaxsiy, ijtimoiy va 
institutsional darajadagi ekologik xulq-atvor, dunyoqarash, qadriyat va faoliyatlar tizimini o‘z ichiga oladi [1]. 
O‘zbekiston Respublikasi Ekologiya, atrof-muhitni muhofaza qilish va iqlim o‘zgarishi vazirligi “Eko-kompetentlik 
— bu insonning ekologik bilim va ko‘nikmalarga ega bo‘lishi, tabiatga ehtiyotkorlik bilan munosabatda bo‘lishi, 
ekologik xavfsizlikka amal qilishi va barqaror hayot tarzini yo‘lga qo‘yish qobiliyatidir”, deb ta’riflaydi. Eko-
kompetentlikni shakllantirishda ta’lim markaziy o‘rinni egallaydi. Ta’lim orqali biz jamiyatda ekologik onglilikni, 
mas’uliyatni va barqaror turmush tarziga intilishni singdirishimiz mumkin. Masalan, ta’lim muassasalarida suv 
resurslaridan samarali foydalanishni o‘rgatish, suvni tejashning ahamiyatini tushuntirish va suv ifloslanishining 
inson salomatligiga ta’sirini ko‘rsatish orqali suvga ehtiyotkorona munosabatda bo‘lish madaniyatini shakllantirish 
mumkin. O‘zbekistonda Orol dengizi bilan bog‘liq ekologik inqiroz kabi misollar orqali ekologik muammolarning 
real ta’sirini yosh avlodga chuqur singdirish muhimdir.

Ekologik ta’lim dasturlari jamoa a’zolarini birgalikda ekologik muammolarni hal qilishga, mahalliy 
tashabbuslarda ishtirok etishga va barqaror rivojlanish loyihalarini qo‘llab-quvvatlashga undaydi. Bu, o‘z 
navbatida, jamoalarning o‘z atrof-muhitini boshqarish qobiliyatini oshiradi va ekologik fuqarolik mas’uliyatini 
mustahkamlaydi. Masalan, jamoaviy daraxt ekish aksiyalari, chiqindilarni tozalash ishlari va ekologik festivallar 
kabi tadbirlar orqali aholi o‘rtasida ekologik birlikni mustahkamlash mumkin [1].

Eko-kompetentlikni shakllantirish uchun ta’limni har bir darajada, boshlang‘ich ta’limdan oliy ta’limgacha, 
hattoki kattalar ta’limiga ham integratsiya qilish zarur. Maktab o‘quv dasturlariga ekologiya, barqaror rivojlanish 
va iqlim o‘zgarishi kabi mavzularni kiritish, o‘qituvchilarning malakasini oshirish va ekologik ta’lim uchun zarur 
resurslarni ta’minlash muhimdir. Shu bilan birga, media va ommaviy axborot vositalari orqali ham ekologik 
ma’lumotlarni kengroq jamoatchilikka yetkazish, ekologik muammolar va yechimlar haqida xabardorlikni 
oshirish kerak [1].

T A H L I L  V A  N A T I J A L A R
Eko-kompetentlik bir nechta asosiy tarkibiy qismlarga bo‘linadi. Bular quyidagilar (1-jadval).

1-jadval
Eko-kompetentlikning tarkibiy qismlari1

Tarkibiy qism Mazmuni
Ekologik tafakkur Atrof-muhit haqida ilmiy asoslangan fikr yuritish, sabab-oqibat aloqalarini anglash

Ekologik axloq Tabiatni qadrlash, zarar yetkazmaslik tamoyiliga amal qilish
Ekologik xulq-atvor Amalda tabiatga ehtiyotkorlik bilan munosabatda bo‘lish (masalan, chiqindini ajratish)
Barqaror qadriyatlar Tejamkorlik, tabiiy resurslarni tejash, qayta ishlash, yashil turmush tarzini afzal ko‘rish

So‘nggi o‘n yilliklarda ekologik muammolar insoniyat hayotining barcha jabhalariga ta’sir ko‘rsatmoqda. 
Jumladan, atmosfera ifloslanishi, global isish, suv tanqisligi va yer degradatsiyasi kabi muammolar shunchaki 
ekologik hodisa emas, balki ijtimoiy-iqtisodiy xavf sifatida namoyon bo‘lmoqda. Atmosfera ifloslanishi sanoat 
chiqindilari, transport vositalari va yoqilg‘i yoqilishi oqibatida havodagi zararli moddalar miqdorining ortishiga 
olib kelmoqda. Bu esa nafas olish kasalliklari, ekotizimlarning izdan chiqishi va iqlim o‘zgarishiga sabab bo‘ladi.

Global isish Yer yuzasida haroratning ortib borishi natijasida muzliklarning erishi, dengiz sathining ko‘tarilishi 
va ekologik muvozanatning buzilishi bilan salbiy ekologik oqibatlarni yuzaga keltirmoqda [13].

Suv tanqisligi dunyoning ko‘plab mintaqalarida ichimlik suvi zaxiralarining kamayishi, daryo va ko‘llarning 
qurib borishi bilan kechmoqda. Bu esa suv resurslaridan foydalanish bilan bog‘liq ijtimoiy-iqtisodiy muammolar, 
sog‘liq muammolari va qishloq xo‘jaligida inqirozlarga olib keladi.

Yer degradatsiyasi noto‘g‘ri foydalanish, o‘rmonlarning kesilishi, eroziya va ortiqcha kimyoviy o‘g‘itlar 
ishlatilishi natijasida yer unumdorligining kamayishi, cho‘llanish va qishloq xo‘jaligi samaradorligiga salbiy ta’sir 
ko‘rsatmoqda.

Iqlim o‘zgarishi ushbu ekologik jarayonlarga ta’sir etuvchi asosiy omillardan biri sifatida e’tirof etiladi. U 
qurg‘oqchilik, suv toshqinlari, o‘rmon yong‘inlari, majburiy migratsiya va oziq-ovqat tanqisligiga olib kelmoqda. 
Shu bois, ekologik barqarorlikni ta’minlash, yashil texnologiyalarni joriy etish va ekologik savodxonlikni oshirish 
bugungi kunning muhim yo‘nalishlardan biri hisoblanadi.

1	  Manba: [1] asosida mualliflar ishlanmasi.

Yuqoridagi muammolarni hal etishda faqat texnik va huquqiy choralar yetarli emas. Ekologik ong va eko-
kompetentlik texnologiyalarni barqaror va xavfsiz yo‘nalishda boshqarishda muhim rol o‘ynaydi. Texnologik 
yechimlar jamiyatda ekologik mas’uliyat, barqaror iste’mol madaniyati va tabiatga nisbatan ehtiyotkorlik 
tushunchalari asosida shakllanishi lozim [1]. Ilg‘or texnologiyalardan oqilona foydalanilmasa, ularning ekologik 
samaradorligi pasayishi mumkin.

Eko-kompetentlik va yashil iqtisodiyot o‘zaro bog‘liq. Yashil iqtisodiyot nafaqat hukumatlar yoki biznes 
subyektlari darajasida, balki fuqarolik jamiyatining eko-kompetentlik darajasi orqali ham rivojlanadi. Chunki har 
bir fuqaroning kundalik hayotdagi ekologik tanlovlari – transport vositasidan tortib to mahsulot sotib olishgacha 
– umumiy ekologik barqarorlikka ta’sir ko‘rsatadi. Yashil iqtisodiyot – bu iqtisodiy faoliyatning ekologik jihatdan 
barqaror va ijtimoiy jihatdan adolatli shaklidir [14]. Bunda energiya samaradorligi, qayta tiklanuvchi manbalarni 
qo‘llash, chiqindilarni kamaytirish va tabiat resurslarini ehtiyotkorlik bilan boshqarish asosiy tamoyillardan sanaladi.

Yashil iqtisodiyot BMTning Atrof-muhit dasturi (UNEP) tomonidan quyidagicha ta’riflangan: “Yashil iqtisodiyot 
– bu inson farovonligini va ijtimoiy adolatni oshirishga xizmat qiluvchi, atrof-muhitga xavf tug‘dirmaydigan va 
ekologik cheklovlardan o‘tmaydigan iqtisodiy tizimdir”. Yashil iqtisodiyot bu nafaqat iqtisodiy strategiya, balki 
yangi dunyoqarashdir. Bu dunyoqarash barqarorlik, mas’uliyatli qaror qabul qilish, ekologik adolat va tabiatga 
hurmat tamoyillariga asoslanadi [14]. Bunday iqtisodiy modelga o‘tishning asosi esa — ekologik savodxonlik va 
eko-kompetentlikning rivojlanishidir. Shu bois, har bir fuqaroning, ayniqsa, yosh avlodning ekologik madaniyatini 
shakllantirish, ularda yashil iqtisodiyot g‘oyalarini singdirish – ekologik barqaror kelajakni ta’minlashda muhim 
omildir.

X U L O S A  V A  T A K L I F L A R
Hozirgi kunda global ekologik inqiroz sharoitida insoniyat oldida turgan eng dolzarb vazifalardan biri yosh 

avlodning ekologik ongini, qadriyatlarini va mas’uliyatli xatti-harakatlarini shakllantirishdan iboratdir. Chunki 
bugungi yosh avlod kelajakda turli sohalarda qaror qabul qiluvchi mutaxassis va jamiyat a’zosi hisoblanadi. 
Uning ekologiyaga nisbatan qarashlari kelajakdagi atrof-muhit holatiga bevosita ta’sir ko‘rsatadi. Shu boisdan, 
ta’lim muassasalarida har bir ta’lim oluvchida o‘z shaxsiy ekologik mas’uliyatini shakllantirish, tabiat oldidagi 
fuqarolik burchini anglab yetishiga erishtirish dolzarb vazifalar qatoriga kiradi [1].

Zero, ekologik mas’uliyat – bu insonning tabiat oldidagi burchini anglash, unga hurmat bilan yondashish 
va har bir qarorining ekologik oqibatlarini hisobga olgan holda yashashga bo‘lgan intilishidir. Bu tushuncha 
insonning shaxsiy fazilatlari, axloqiy qarashlari, ijtimoiy ong darajasi va bilimga asoslangan qaror qabul qilish 
qobiliyati bilan uzviy bog‘liqdir.

